
ადრესატი: ქალაქ	თბილისის	მუნიციპალიტეტის	საკრებულო
მისამართი: თავისუფლების	მოედანი	N2

გამოყენებულია	კვალიფიციური
ელექტრონული	ხელმოწერა/

ელექტრონული	შტამპი

წერილის	ნომერი:	01-01232201072
თარიღი:	08/08/2023 	

ბატონო	გიორგი,

„ქალაქ	 თბილისის	 მუნიციპალიტეტის	 საკრებულოს	 რეგლამენტის	 დამტკიცების	 შესახებ“	 ქალაქ
თბილისის	 მუნიციპალიტეტის	 საკრებულოს	 2014	 წლის	 19	 ივლისის	 N2-1	 დადგენილებით
დამტკიცებული	 რეგლამენტის	 67-ე	 მუხლის	 პირველი	 პუნქტის	 „ა“	 ქვეპუნქტის	 საფუძველზე,	 ქალაქ
თბილისის	 მუნიციპალიტეტის	 საკრებულოს	 სხდომაზე	 განსახილველად	 წარმოგიდგენთ	 „ქალაქ
თბილისის	მუნიციპალიტეტის	ბიუჯეტით	გათვალისწინებულის	„ჯანმრთელობის	დაცვის	ქვეპროგრამების
განხორციელების	 წესების	 დამტკიცების	 შესახებ“	 ქალაქ	 თბილისის	 მუნიციპალიტეტის	 საკრებულოს
2022	 წლის	 29	 დეკემბრის	 N20-122	 დადგენილებაში	 ცვლილების	 შეტანის	 შესახებ“	 ქალაქ	 თბილისის
მუნიციპალიტეტის	საკრებულოს	დადგენილების	პროექტს,	განმარტებით	ბარათსა	და	ქალაქ	თბილისის
მუნიციპალიტეტის	მთავრობის	2023	წლის	7	აგვისტოს	N23.1148.1275	განკარგულებას.

პატივისცემით,

კახა	კალაძე

ქალაქ	თბილისის	მუნიციპალიტეტის	მერი













 
განმარტებითი ბარათი 

 
„ქალაქ თბილისის მუნიციპალიტეტის ბიუჯეტით გათვალისწინებული ჯანმრთელობის 

დაცვის ქვეპროგრამების განხორციელების წესების დამტკიცების შესახებ“ ქალაქ თბილისის 
მუნიციპალიტეტის საკრებულოს 2022 წლის 29 დეკემბრის N20-122 დადგენილებაში 

ცვლილების შეტანის შესახებ“ 
ქალაქ თბილისის მუნიციპალიტეტის საკრებულოს დადგენილების პროექტთან 

დაკავშირებით 

ა) პროექტის მიღების (გამოცემის) მიზეზი/ძირითადი დამახასიათებელი ნიშნები:  

დადგენილების პროექტის თანახმად, ცვლილება შედის „ქალაქ თბილისის 

მუნიციპალიტეტის ბიუჯეტით გათვალისწინებული ჯანმრთელობის დაცვის 

ქვეპროგრამების განხორციელების წესების დამტკიცების შესახებ“ ქალაქ თბილისის 

მუნიციპალიტეტის საკრებულოს 2022 წლის 29 დეკემბრის N20-122 დადგენილებაში.  

                     ,,ქალაქ თბილისის მუნიციპალიტეტის 2023 წლის ბიუჯეტის დამტკიცების 

შესახებ“ ქალაქ თბილისის მუნიციპალიტეტის საკრებულოს 2022 წლის 28 დეკემბრის N19-

118 დადგენილებაში შესული ცვლილების მიხედვით, ქალაქ თბილისის მუნიციპალიტეტის 

2023 წლის ბიუჯეტით გათვალისწინებულ ჯანმრთელობის დაცვის ქვეპროგრამებს  დაემატა 

ახალი ქვეპროგრამა „სახსრების ენდოპროთეზირების დაფინანსება“ (კოდი: 06 01 04). 

შესაბამისად,  პროექტის თანახმად, „ქალაქ თბილისის მუნიციპალიტეტის ბიუჯეტით 

გათვალისწინებული ჯანმრთელობის დაცვის ქვეპროგრამების განხორციელების წესების 

დამტკიცების შესახებ“ ქალაქ თბილისის მუნიციპალიტეტის საკრებულოს 2022 წლის 29 

დეკემბრის N20-122 დადგენილების პირველი პუნქტით დამტკიცებულ ჯანმრთელობის 

დაცვის ქვეპროგრამების წესებს ემატება „სახსრების ენდოპროთეზირების ქვეპროგრამის 

განხორციელების წესი“, (შემდგომში - წესი), რომელიც განსაზღვრავს ქალაქ თბილისის 

მუნიციპალიტეტის ბიუჯეტით გათვალისწინებული ქვეპროგრამის „სახსრების 

ენდოპროთეზირების დაფინანსების“ (კოდი: 06 01 04) (შემდგომში – ქვეპროგრამა) 

განხორციელების პირობებსა და პროცედურებს.  

 წესში გაწერილია ზოგადი დებულებანი, ქვეპროგრამის მოსარგებლეების 

კრიტერიუმები, ქვეპროგრამით გათვალისწინებული მომსახურების მოცულობა, 

ქვეპროგრამის განხორციელების მექანიზმი და დაფინანსების მეთოდოლოგია, 

მოსარგებლეების ქვეპროგრამაში ჩართვის პროცედურა, მიმწოდებელთან ანგარიშგება და 

ანაზღაურება, ქვეპროგრამის მიმდინარეობის შემოწმება და შესრულებული სამუშაოს 

ინსპექტირება. 



 ქვეპროგრამის მოსარგებლეები არიან ქვეპროგრამაში ჩართვის მიზნით, ქალაქ 

თბილისის მუნიციპალიტეტის მერიისათვის განცხადებით მიმართვამდე ბოლო 2 წლის 

განმავლობაში უწყვეტად და ამავდროულად ქვეპროგრამაში ჩართვის მომენტისათვის ქალაქ 

თბილისის მუნიციპალიტეტში რეგისტრირებული საქართველოს მოქალაქეები, რომლებსაც 

ესაჭიროებათ წესით გათვალისწინებული ენდოპროთეზირება. გამონაკლისებს 

წარმოადგენენ ის პირები, რომლებიც „საყოველთაო ჯანდაცვაზე გადასვლის მიზნით 

გასატარებელ ზოგიერთ ღონისძიებათა შესახებ“ საქართველოს მთავრობის 2013 წლის 21 

თებერვლის N36 დადგენილებით  დამტკიცებული 

„საყოველთაო ჯანმრთელობის  დაცვის სახელმწიფო პროგრამის“  დანართი N1.3-ით 

გათვალისწინებული მომსახურების მოსარგებლეები არიან ან ისეთი პირი, რომელსაც 

საქართველოს ოკუპირებული ტერიტორიებიდან დევნილთა შრომის ჯანმრთელობისა და 

სოციალური დაცვის სამინისტროს მიერ შეეთავაზა ენდოპროთეზირების მომსახურება და 

უარს განაცხადებს მომსახურების მიღებაზე.  

 ქვეპროგრამით გათვალისწინებული მომსახურება მოიცავს ენდოპროთეზირების 

საჭიროების მქონე პირებისათვის მენჯ-ბარძაყის ან/და მუხლის სახსრის 

ენდოპროთეზირებას (დაზიანებული ან შეცვლილი სახსრის 

ჩანაცვლება ხელოვნური იმპლანტით).  

 პროექტის მიხედვით, ქვეპროგრამის განმახორციელებელია ქალაქ თბილისის 

მუნიციპალიტეტის მერიის ჯანდაცვისა და სოციალური მომსახურების საქალაქო 

სამსახური. მომსახურების დაფინანსება განხორციელდება მატერიალიზებული 

ვაუჩერის/თანხმობის წერილის მეშვეობით, არაუმეტეს 6 000 (ექვსი ათასი) ლარის 

ოდენობით, პაციენტის თანაგადახდა განისაზღვრება ფაქტიური ხარჯის გათვალისწინებით. 

 ქვეპროგრამაში ჩართვისათვის პირმა უნდა მიმართოს ქალაქ თბილისის 

მუნიციპაალიტეტის მერიას და წარადგინოს წესით გათვალისწინებული დოკუმენტაცია. 

მიმწოდებელი კი თავის მხრივ ვალდებულია ქვეპროგრამის განმახორციელებელს 

წარმოუდგინოს შესრულებული სამუშაოს დამადასტურებელი დოკუმენტაცია, თვის 

პირველიდან 11 რიცხვამდე, მომსახურების სრულად მიწოდების საანგარიშგებო თვის 

მომდევნო ორი თვის განმავლობაში.  ანაზღაურების ეტაპზე, ქვეპროგრამის 

განმახორციელებელი, ქალაქ თბილისის მუნიციპალიტეტის მერიის საფინანსო საქალაქო 

სამსახურში აგზავნის წერილს, თანდართულ დოკუმენტაციასთან ერთად, შესაბამის 

სამედიცინო დაწესებულების ანგარიშზე თანხის გადარიცხვის მოთხოვნით. 



 ამასთან, განმახორციელებელი პერიოდულად ამოწმებს ქვეპროგრამით 

გათვალისწინებული მომსახურების მიმწოდებლის მიერ ქვეპროგრამის ფარგლებში 

განხორციელებულ საქმიანობას.  

დადგენილების ამოქმედების თარიღად მითითებულია 2023 წლის 1 სექტემბერი. 

ბ) პროექტის ფინანსურ–ეკონომიკური დასაბუთება: 

პროექტის მიღება არ გამოიწვევს დამატებითი თანხების გამოყოფას ბიუჯეტიდან.  

გ)  ბავშვის უფლებრივ მდგომარეობაზე ზეგავლენის შეფასება, რასაც გამოიწვევს 
პროექტის მიღება (გამოცემა): 

დადგენილების ამოქმედება არ მოახდენს ზეგავლენას ბავშვთა უფლებრივ 
მდგომარეობაზე.  

დ) გენდერული თანასწორობის მდგომარეობაზე მოსალოდნელი ზეგავლენის შეფასება: 

სამართლებრივი აქტის პროექტი არ ახდენს ზეგავლენას გენდერული თანასწორობის 
მდგომარეობაზე. 

ე) პროექტის ავტორი: 

პროექტის ავტორია ქალაქ თბილისის მუნიციპალიტეტის მერია. 
 
ვ) პროექტის წარმდგენი: 
პროექტის წარმდგენია ქალაქ თბილისის მუნიციპალიტეტის მერი. 

დანართი 
პროექტი 

ქალაქ თბილისის მუნიციპალიტეტის საკრებულოს 
დადგენილება № 
2023წლის ______ 

ქ. თბილისი 
 

„ქალაქ თბილისის მუნიციპალიტეტის ბიუჯეტით გათვალისწინებული ჯანმრთელობის დაცვის ქვეპროგრამების 
განხორციელების წესების დამტკიცების შესახებ“ ქალაქ თბილისის მუნიციპალიტეტის საკრებულოს 2022 წლის 29 

დეკემბრის N20-122 დადგენილებაში ცვლილების შეტანის შესახებ 
 
 საქართველოს ორგანული კანონის „ადგილობრივი თვითმმართველობის კოდექსის“  61-ე მუხლის მე-2 

პუნქტისა და ,,ნორმატიული აქტების შესახებ“ საქართველოს ორგანული კანონის მე-20 მუხლის მე-4 პუნქტის 
შესაბამისად, ქალაქ თბილისის მუნიციპალიტეტის საკრებულო ადგენს: 

 
მუხლი 1 
შევიდეს ცვლილება „ქალაქ თბილისის მუნიციპალიტეტის ბიუჯეტით გათვალისწინებული 

ჯანმრთელობის დაცვის ქვეპროგრამების განხორციელების წესების დამტკიცების შესახებ“ ქალაქ თბილისის 
მუნიციპალიტეტის საკრებულოს 2022 წლის 29 დეკემბრის N20-122 დადგენილებაში (ვებგვერდი 
www.matsne.gov.ge, გამოქვეყნების თარიღი 29/12/2022, სარეგისტრაციო  კოდი 010250050.35.101.017057) და  
დადგენილების პირველი მუხლს დაემატოს შემდეგი შინაარსის „თ“ ქვეპუნქტი: 

„თ)  „სახსრების ენდოპროთეზირების დაფინანსების“ ქვეპროგრამის განხორციელების წესი“ (დანართი 
N8)“. 

მუხლი 2.  დანართი ჩამოყალიბდეს შემდეგნაირად: 
 

 
 
 

დანართი N8 

„სახსრების ენდოპროთეზირების დაფინანსების“ ქვეპროგრამის განხორციელების წესი 

 

მუხლი 1. ზოგადი დებულებანი 

1. სახსრების ენდოპროთეზირების დაფინანსების ქვეპროგრამის განხორციელების წესი (შემდგომში – წესი) 
განსაზღვრავს ქალაქ თბილისის მუნიციპალიტეტის ბიუჯეტით გათვალისწინებული ქვეპროგრამის „სახსრების 
ენდოპროთეზირების დაფინანსების“ (კოდი: 06 01 04) (შემდგომში – ქვეპროგრამა) განხორციელების პირობებსა 
და პროცედურებს.  

2. წესის მოქმედება არ ვრცელდება იმ დახმარებებზე, რომლებზედაც თანხები გამოიყოფა ქვეპროგრამაში, ქალაქ 
თბილისის მუნიციპალიტეტის ბიუჯეტის სარეზერვო ფონდიდან გადატანილი თანხების ფარგლებში.  

მუხლი 2. ქვეპროგრამის მოსარგებლეები  

1. ქვეპროგრამის მოსარგებლეები არიან:  

ა) ქვეპროგრამაში ჩართვის მიზნით, ქალაქ თბილისის მუნიციპალიტეტის მერიისათვის (შემდგომში - მერია) 
განცხადებით მიმართვამდე ბოლო 2 წლის განმავლობაში უწყვეტად და ამავდროულად ქვეპროგრამაში ჩართვის 
მომენტისათვის ქალაქ თბილისის მუნიციპალიტეტში რეგისტრირებული საქართველოს მოქალაქეები, მათ 
შორის ისეთი პირები, რომლებსაც ამ 2 წლის განმავლობაში შეუწყდათ და კვლავ განუახლდათ ქალაქ თბილისის 
მუნიციპალიტეტში რეგისტრაცია, თუ ამგვარი შეწყვეტის შედეგად პირი არ დარეგისტრირებულა სხვა 
მუნიციპალიტეტში;  

ბ) ქვეპროგრამაში ჩართვის მიზნით, მერიისათვის განცხადებით მიმართვის დროს ქალაქ თბილისის 
მუნიციპალიტეტში რეგისტრირებული პირები, რომლებიც განცხადებით მიმართვამდე არ ყოფილან 
რეგისტრირებული საქართველოს სხვა მუნიციპალიტეტში;  

გ) იძულებით გადაადგილებული პირის სტატუსის მქონე პირები, რომლებსაც დევნილის სტატუსის 
დამადასტურებელი დოკუმენტის მიხედვით, რეგისტრირებულ მისამართად უფიქსირდებათ – ქალაქი 
თბილისი. 

2. ქვეპროგრამის მოსარგებლე ვერ გახდება პირი, რომელიც „საყოველთაო ჯანდაცვაზე გადასვლის მიზნით 
გასატარებელ ზოგიერთ ღონისძიებათა შესახებ“ საქართველოს მთავრობის 2013 წლის 21 თებერვლის N36 
დადგენილებით  დამტკიცებული „საყოველთაო ჯანმრთელობის  დაცვის სახელმწიფო პროგრამის“  დანართი 
N1.3-ით გათვალისწინებული მომსახურების მოსარგებლეა ან ისეთი პირი, რომელსაც საქართველოს  
ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს 
მიერ შეეთავაზა ენდოპროთეზირების მომსახურება და უარს განაცხადებს მომსახურების მიღებაზე. 

მუხლი 3. ქვეპროგრამით გათვალისწინებული მომსახურების მოცულობა 

ქვეპროგრამით გათვალისწინებულია ენდოპროთეზირების საჭიროების მქონე ამ წესის მე-2 მუხლის პირველი  
პუნქტით გათვალისწინებული პირებისათვის მენჯ-ბარძაყის ან/და მუხლის სახსრის ენდოპროთეზირება 
(დაზიანებული ან შეცვლილი სახსრის ჩანაცვლება ხელოვნური იმპლანტით). 

მუხლი 4. ქვეპროგრამის განხორციელების მექანიზმი და დაფინანსების მეთოდოლოგია  

1. ქვეპროგრამის განმახორციელებელია ქალაქ თბილისის მუნიციპალიტეტის მერიის ჯანდაცვისა და 
სოციალური მომსახურების საქალაქო სამსახური (შემდგომში – ქვეპროგრამის განმახორციელებელი).  

2. მომსახურების მიმწოდებელი არის პირი, საიდანაც მოსარგებლე ქვეპროგრამის განმახორციელებელს 
მომსახურების დაფინანსებისათვის წარმოუდგენს ანგარიშფაქტურას.  

3. საბიუჯეტო წლის განმავლობაში მოსარგებლეს შესაძლოა დაუფინანსდეს ამ წესით გათვალისწინებული 
ერთიდაიგივე სახის მომსახურება მხოლოდ ერთჯერადად.  

4. მომსახურების დაფინანსება განხორციელდება მატერიალიზებული ვაუჩერის/თანხმობის წერილის 
მეშვეობით, არაუმეტეს 6 000 (ექვსი ათასი) ლარის ოდენობით, პაციენტის თანაგადახდა განისაზღვრება 
ფაქტიური ხარჯის გათვალისწინებით. 

5. ქვეპროგრამის მოსარგებლეს აქვს თავისუფალი არჩევანის გაკეთების შესაძლებლობა მომსახურების 
მიმწოდებლებსა და პროთეზის სახეობებს შორის. 

მუხლი 5. მოსარგებლეების ქვეპროგრამაში ჩართვა 

1. ქვეპროგრამაში ჩართვისთვის პირმა ან მისმა კანონიერმა წარმომადგენელმა უნდა მიმართოს მერიას 
განცხადებით, რომელსაც თან უნდა ერთვოდეს:  

ა) მოსარგებლის პირადობის დამადასტურებელი დოკუმენტის ან პასპორტის ასლი, ხოლო იძულებით 
გადაადგილებული პირის შემთხვევაში, ასევე, იძულებით გადაადგილებული პირის სტატუსის 
დამადასტურებელი დოკუმენტის ასლი;  

ბ) არასრულწლოვნის შემთხვევაში, მშობლის/კანონიერი წარმომადგენლის პირადობის დამადასტურებელი 
დოკუმენტის (პირადობის დამადასტურებელი მოწმობა ან პასპორტი) ასლი, აგრეთვე არასრულწლოვნის 
დაბადების მოწმობის ასლი;  

გ) პირის ჯანმრთელობის მდგომარეობის შესახებ ცნობა (ფორმა№IV-100/ა - პაციენტის დიაგნოზის, ჩარევების 
და გამოკვლევების მითითებით ICD10 კლასიფიკატორების შესაბამისად), რომელიც გაცემული უნდა იყოს 
დაფინანსების მოთხოვნის რეგისტრაციის თარიღამდე არაუმეტეს 2 თვით ადრე.  

დ) სახელმწიფოს მიერ ლიცენზირებული მომსახურების მიმწოდებელი დაწესებულებიდან, წინასწარი 
კალკულაცია (ინვოისი), რომელიც გაცემული უნდა იყოს დაფინანსების მოთხოვნის რეგისტრაციის 
თარიღამდე არაუმეტეს 2 თვით ადრე და რომელშიც ასევე მითითებული უნდა იყოს დაფინანსების მიღების 
მსურველი პირი წარმოადგენს თუ არა „საყოველთაო ჯანდაცვაზე გადასვლის მიზნით გასატარებელ 
ზოგიერთ ღონისძიებათა შესახებ“ საქართველოს მთავრობის 2013 წლის 21 თებერვლის N36 დადგენილებით  
დამტკიცებული „საყოველთაო ჯანმრთელობის  დაცვის სახელმწიფო პროგრამის“ ენდოპროთეზირების 
მომსახურების მიმღებს (მოსარგებლეს), ხოლო იმ შემთხვევაში თუ პირს უარი აქვს ნათქვამი ამ სახელმწიფო 
პროგრამით მომსახურების მიღებაზე, ამის შესახებ ინფორმაცია;  

ე) ცნობა კერძო სადაზღვევო კომპანიიდან დაფინანსების თაობაზე (ასეთის არსებობის შემთხვევაში), წესით 
გათვალისწინებული მომსახურების დაწყების ან მომსახურების მიღების შემდეგ; 

ვ) ქალაქ თბილისის მუნიციპალიტეტში ბოლო 2 წლის განმავლობაში უწყვეტად და ამავდროულად 
ქვეპროგრამაში ჩართვის მომენტისათვის რეგისტრაციის დამადასტურებელი დოკუმენტი (საინფორმაციო 
ბარათი). 

2. მოსარგებლის ჯანმრთელობის მდგომარეობიდან გამომდინარე, ქვეპროგრამის განმახორციელებელს შეუძლია 
მოსარგებლეს მოსთხოვოს ამ მუხლით გათვალისწინებული დოკუმენტაციის გარდა, დამატებით, სხვა 
დოკუმენტაციის წარმოდგენა. ამასთან, ქვეპროგრამის განმახორციელებელი უფლებამოსილია მიმწოდებელს 
მოსთხოვოს მოსარგებლის ჯანმრთელობის მდგომარეობის შესახებ ინფორმაცია ამ წესის მე-3 მუხლით 
გათვალისწინებული მომსახურებების გაწევის შემდგომ. 

 

მუხლი 6. ანგარიშგება  

1. შესრულებულ სამუშაოდ ითვლება მიმწოდებლის მიერ წესის მე-3 მუხლით გათვალისწინებული 
მომსახურების გაწევა მოსარგებლისათვის. 

2. მიმწოდებელი ვალდებულია ქვეპროგრამის განმახორციელებელს წარმოუდგინოს შესრულებული 
სამუშაოს დამადასტურებელი დოკუმენტაცია, თვის პირველიდან 11 რიცხვამდე, მომსახურების სრულად 
მიწოდების საანგარიშგებო თვის მომდევნო ორი თვის განმავლობაში. რომელიც უნდა მოიცავდეს:  

ა) წერილობით ინფორმაციას პაციენტისათვის სამედიცინო მომსახურების გაწევასთან დაკავშირებით;  

ბ) ხარჯის დამადასტურებელ დოკუმენტს (ანგარიშფაქტურა);  

გ) განაღდებული მატერიალიზებული ვაუჩერის/თანხმობის წერილის ქსეროასლს.  

 

მუხლი 7. ანაზღაურება 

ანაზღაურების ეტაპზე, ქვეპროგრამის განმახორციელებელი, ქალაქ თბილისის მუნიციპალიტეტის მერიის 
საფინანსო საქალაქო სამსახურში აგზავნის წერილს, თანდართულ დოკუმენტაციასთან ერთად, შესაბამის 
სამედიცინო დაწესებულების ანგარიშზე თანხის გადარიცხვის მოთხოვნით. 

მუხლი 8. ქვეპროგრამის მიმდინარეობის შემოწმება და შესრულებული სამუშაოს ინსპექტირება 

1. ქვეპროგრამის განმახორციელებელი პერიოდულად ამოწმებს ქვეპროგრამით გათვალისწინებული მომსახურების 
მიმწოდებლის მიერ ქვეპროგრამის ფარგლებში განხორციელებულ საქმიანობას. შემოწმების განხორციელების 
ფორმა და მექანიზმი განისაზღვრება ქვეპროგრამის განმახორცელებლის მიერ. შემოწმებას ახორციელებს 
ქვეპროგრამის განმახორციელებლის შესაბამისი ქვედანაყოფი ქვეპროგრამის განმახორციელებლის დებულების 
შესაბამისად.  

2. შესრულებული სამუშაოს ანგარიშის ინსპექტირებას ახორციელებს ქვეპროგრამის განმახორციელებელი, რომლის 
დროსაც ხდება:  

ა) წარმოდგენილი შესრულებული საუშაოს დამადასტურებელი დოკუმეტნაციის შედარება ქვეპროგრამით 
გათვალისწინებულ მომსახურების მოცულობასთან;  

ბ) ხარჯის დამადასტურებელ დოკუმენტში მითითებული თანხის შედარება დამტკიცებული ბიუჯეტის 
პარამეტრებთან;  

გ) წარმოდგენილი დოკუმენტაციის შედარება შემოწმების შედეგებთან (ასეთის არსებობის შემთხვევაში).  

3. წარმოდგენილ საანგარიშგებო დოკუმენტაციაში ქვეპროგრამის მოცულობასთან შეუსაბამობის აღმოჩენისას, 
ინსპექტირებაზე პასუხისმგებელმა პირმა უნდა დაუბრუნოს დოკუმენტები მიმწოდებელს და წერილობით 
აცნობოს ხარვეზის არსებობის შესახებ.  

4. წარმოდგენილ შესრულებული სამუშაოს ანგარიშზე მიმწოდებელსა და ინსპექტირებაზე პასუხისმგებელ პირს 
შორის ფორმდება ქვეპროგრამის განმახორციელებლის მიერ დამტკიცებული ფორმის მიღება-ჩაბარების აქტი. 

5. ქვეპროგრამის ფარგლებში მიმწოდებლის მიერ წარმოდგენილი შესრულებული სამუშაოს ანგარიშები არქივდება 
საანგარიშგებო თვეების მიხედვით, ინსპექტირებაზე პასუხისმგებელი პირის მიერ. 

 

მუხლი 3. 

დადგენილება ამოქმედდეს 2023 წლის 1 სექტემბრიდან. 

 

 

ქალაქ თბილისის მუნიციპალიტეტის  

საკრებულოს თავმჯდომარე                                                                                   გიორგი ტყემალაძე 

